
РЕПУБЛИКА МАКЕДОНИЈА

____________________________________________________________

             П Р Е Д Л О Г  Н А  З А К О Н

З А  И З М Е Н У В А Њ Е   И  Д О П О Л Н У В А Њ Е       

            Н А   З А К О Н О Т  З А  П О Л И Ц И Ј А
 
Скопје, јануари 2014 година

     В О В Е Д

I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ

Со Законот за полиција (,,Службен весник на Република Македонија” бр.114/06, 6/09 и 145/12, нормaтивно правно се уредуваат полициските работи, организацијата на Полицијата, полициските овластувања и правата и обврските што произлегуваат од работниот однос на полициските службеници во Министерството за внатрешни работи, што не се уредени со Законот за внатрешни работи.

Содржински, Законот за полиција е поделен во VIII глави: општи одредби, полициски работи, организација на Полицијата, полициски овластувања, работни односи, резервен состав на Полицијата, овластување за подзаконски прописи и преодни и завршни одредби.

Поаѓајќи од принципот на конзистетност на правниот систем, кој претпоставува меѓусебна усогласеност на позитивните правни прописи, се наметна потребата од изменување и дополнување на Закон за полиција во насока на негово усогласување со Предлогот на новиот Закон за внатрешни работи, чие изготвување е условено од актуелните реформи во јавната администрација. 

Имено, следејќи ја целта на законите со кои се предвидуваат значајни реформи во јавната администрација (Предлогот на закон за вработени во јавниот сектор и Предлогот на закон за административни службеници), Министерството за внатрешни работи пристапи кон усогласување на еден од суштинските закони во негова надлежност кој се однесува на внатрешните работи, организацијата и надлежноста на Министерството, со кој се уредуваат и категориите, статусот, посебните должности и овластувања на работниците во Министерството, во духот на новите реформски процеси во јавната администрација. 

Воедно, како резултат на практичните проблеми детектирани во процесот на имплементација на Законот за внатрешни работи врз основа на неговата досегашна практична примена, се наметна потребата од нивно надминување, преку прецизирање на повеќе одредби од законот, во правец на содржинско допрецизирање и подобрување на постојните решенија, преку нормативно-правно и техничко прецизирање на постојните законски одредби.
Оттука, имаќи предвид дека Законот за внатрешни работи и Законот за полиција се во тесна корелација, уредувајќи ги прашањата во врска со вршењето на внатрешните односно полициските работи, како и статусот, правата и обврските на работниците во Министерството за внатрешни работи, неопходно е нивно заемно усогласување, во насока на постигнување на правна конзистентност на прописите во надлежност на Министерството за внатрешни работи. 

II. ЦЕЛИ, НАЧЕЛА И ОСНОВНИ РЕШЕНИЈА НА ПРЕДЛОГОТ НА ЗАКОН

Предлогот на закон за изменување и дополнување на Законот за полиција се заснова врз истите начела врз кои е заснован Законот за полиција. 

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОН ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на законот не предизвикува финансиски импликации врз Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ И НАЧИНОТ НА НИВНОТО ОБЕЗБЕДУВАЊЕ, КАКО И ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на предложениот закон не се потребни дополнителни финансиски средства од Буџетот на Република Македонија.

ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА 
ЗАКОНОТ ЗА ПОЛИЦИЈА

Член 1
Во Законот за полиција (,,Службен весник на Република Македонија“ бр.114/06, 6/09 и 145/12), членот 16 се менува и гласи:

,,Со Бирото раководи директор, кој на предлог на министерот го именува и разрешува Владата на Република Македонија, за време од четири години.

Директорот од ставот 1 на овој член, се избира по пат на јавен оглас, кој треба да биде објавен во најмалку два дневни печатени медиуми.


За директор на Бирото може да биде назначено лице кое покрај општите услови за засновање на работен однос во Полицијата предвидени со овој закон, ги исполнува и следниве посебни услови:

1) да има завршено соодветно високо образование,

2) да има работно искуство од најмалку пет години,

3) да поседува соодветен доказ (сертификат) не постар од пет години,
за положен англиски јазик и тоа:


- ТОЕФЛ (со најмалку 74 бода);


- ИЕЛТС (со најмалку 6 бода);


- ТОЛЕС (основно познавање);


- ИЛЕК (најмалку Б2 ниво) или


- Кембриџ сертификат (Б1 ниво).

Покрај условите од ставот 3 на овој член, кандидатот за директор на Бирото треба да има положено психолошки тест и тест за интегритет.

Директорот може да биде разрешен по негово барање, кога е осуден за сторено казниво дело на казна затвор од најмалку шест месеца или заради несовесно и нестручно вршење на работата.“




Член 2

Во член 95 став (1) по точката 2) се додаваат две нови точки 3) и 4) кои класат:

,, 3) активно да го користи македонскот јазик;

4) со безбедносна проверка да е утврдено дека не постои безбедносен ризик од вработување на лицето;“.

Точките 3), 4) и 5) стануваат точки 5), 6) и 7).  
Член 3

Членовите 109, 116, 117 и 118 се бришат.

Член 4
Овој закон влегува во сила осмиот ден од денот на објавувањето во „Службен весник на Република Македонија“, а ќе отпочне да се применува по една година од денот на неговото влегување во сила, освен одредбата на членот 1 став 4 точка 3 од овој закон, која ќе отпочне да се применува по две години од денот на неговото влегување во сила. 
   О Б Р А З Л О Ж Е Н И Е
I. ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ

Со Предлогот на закон за изменување и дополнување на Законот за полиција, се врши усогласување на Законот за полиција (,,Службен весник на Република Македонија“ бр. 114/06, 6/09 и 145/12) со Предлогот на закон за внатрешни работи. 
Предлогот на закон за изменување и дополнување на Законот за полиција се заснова врз истите начела врз кои е заснован Законот за полиција.

Предложениот закон содржи решенија кои имаат за цел усогласување со Предлогот на закон за внатрешни работи, чие изготвување се наметна согласно предложените прописи за реформи во јавната администрација (Предлогот на закон за вработени во јавниот сектор и Предлогот на закон за административни службеници). 

Конкретно, со членовите 1 и 2 од предложениот закон, се врши усогласување на Законот за полиција во однос на условите што се предвидуваат за засновање на работен однос во Полицијата, односно избор на директор на Бирото за јавна безбедност, во чии рамки е преземено решението утврдено во Предлогот на закон за внатрешни работи. Предложените решенија се резултат на потребата за заемно усогласување на Законот за внатрешни работи и Законот за полиција, имајќи го предвид  фактот дека полициските службеници чии права и обврски се регулираат со Законот за полиција, се една од категориите на овластени службени лица, чии права и обврски во основа се предмет на уредување на Законот за внатрешни работи. За таа цел, извршено е заемно усогласување на предметните прописи, во интерес на постигнување на конзистентност на правниот систем во државата. 
     Со членот 3 се врши усогласување на предложениот закон со Предлогот на закон за внатрешни работи, од нормативно-правен аспект, имајќи го предвид фактот дека надлежноста на здравствената комисија која ја оценува психофизичката и општата здравствена состојба на полицискиот службеник за вршење на полициските работи, е веќе предвидена односно регулирана со Законот за внатрешни работи. Воедно, со истиот член, се бришат и членовите 116, 117 и 118 од Законот за полиција, со кои беа уредени прашањата за оценување на полициските службеници. Имајќи предвид дека оценувањето на работниците односно овластените службени лица на минситерството за внатрешни работи е целосно уредено зоа Предлогот на закон за внатрешни работи, неопходна е предметната интервенција во Законот за полиција, на начин предложен со овој член.  

Членот 4 од предложениот закон, го предвидува влегувањето во сила на овој закон и тоа осмиот ден од денот на објавувањето во ,,Службен весник на Република Македонија“, како и одложна примена по една година од денот на неговото влегување во сила односно две години од неговото влегување во сила  - за одредбата што се однесува на познавањето на англиски јазик, како еден од условите за избор на директор на Бирото за јавна безбедност.
II. МЕЃУСЕБНАТА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во предложените изменувања и дополнувања   имаат за цел меѓусебна усогласеност на одредбите содржани во Законот за полиција со одредбите содржани во Предлогот на закон за внатрешни работи. 

III. ПОСЛЕДИЦИ ШТО ЌЕ ПРOИЗЛЕЗАТ ОД ПРЕДЛОЖЕНИТЕ РЕШЕНИЈА

Со усвојување на предложените решенија ќе се постигне усогласување на одредбите од Законот за полиција со Предлогот на закон за внатрешни работи, во интерес на конзистентност на правниот систем  и доследна практична имплементација на предметниот закон.  

IV. ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ

Донесувањето на Предлогот на законот за изменување и дополнување на Законот за полиција не имплицира донесување на нови подзаконски акти.
И З В О Д

НА ОДРЕДБИ ОД ЗАКОНОТ ЗА ПОЛИЦИЈА ШТО СЕ МЕНУВААТ
Член 95

Работен однос во Полиција може да заснова лице кое ги исполнува следниве општи услови:

1) да е државјанин на Република Македонија;

2) да е полнолетно, а да не наполнило 25 години живот ако за првпат заснова работен однос на работно место во Министерството за кое е предвидено средно образование, односно 30 години живот ако за првпат заснова работен однос на работно место за кое е предвидено високо образование;

3) да има завршено најмалку четиригодишно средно образование;

4) да е здравствено и психофизички способно и

5) со правосилна пресуда да не му е изречена казна забрана на вршење професија, дејност или должност.

Со актот за систематизација на работните места во Министерството, можат да се утврдат и посебни услови за засновање на работен однос во Полицијата.

Член 109

Психофизичката и општата здравствена состојба на полицискиот службеник, за вршење на полициските работи ја оценува здравствена комисија, најмалку еднаш годишно.

Здравствената комисија од ставот 1 на овој член ја формира министерот, на предлог на директорот на Бирото и има пет члена, од кои најмалку тројца лекари.

Полицискиот службеник за кој со одлука на здравствената комисија ќе се утврди дека е неспособен за вршење на полициските работи, заради нарушена психофизичка или општа здравствена способност која настапила како последица од повреда при работа или професионална болест, се распоредува на работно место кое одговара на видот на неговото образование и здравствена состојба.

Полицискиот службеник од ставот 3 на овој член ги задржува сите права од работниот однос кои ги имал на работното место на кое дотогаш работел.

Член 116

Работата на полициските службеници се оценува најдоцна до крајот на првото тримесечје во годината за претходната календарска година.

Полициски службеник кој користи отсуство подолго од шест месеца во текот на една календарска година, нема да се оценува за таа година.

Член 117

 Полицискиот службеник го оценува непосредниот раководен полициски службеник.

Оцената се формира врз основа на критериумите што се однесуваат на резултатите од работата на полицискиот службеник, како и личните квалитети што тој ги покажал во текот на работењето (стручност, знаење, оспособеност, работна дисциплина, пожртвуваност, уредност, самостојност, соработка, однос кон странките, упорност и слично).

Оцената за полицискиот службеник може да биде "се истакнува", "задоволува", "делумно задоволува" и "не задоволува".

Министерот ќе ги пропише поблиску критериумите од ставот 2 на овој член и начинот на оценување на работата на полициските службеници, образецот на оценувачкиот лист и начинот на водење на евиденцијата.

Член 118

Полицискиот службеник кој не е задоволен од оцената на членот 117 став 3 од овој закон, може во рок од осум дена од денот на оценувањето да поднесе приговор до посебна комисија формирана од министерот.

Комисијата од ставот 1 на овој член е составена од три члена, од кои еден е претставник на Македонскиот полициски синдикат.
